
燕太子丹

作者：鍾惺　明

本作品收錄於《鍾惺集》

燕太子丹欲報秦仇。秦亦日出兵山東，禍且及燕。丹患之，問其太傅鞠武。其意固不獨

自快其私仇，亦以存燕也。武告以西約三晉，南連齊楚，北購於單于，自是合從舊局。

而太子曰：「太傅之計，曠日持久，心惽然，恐不能須臾。」武已默會其意，在得一士

入秦，以行其劫與刺矣，故進田光。光轉進荊軻，其血脈針線固皆歸劫與刺之一路矣。

光謂太子曰：「今太子聞光盛壯之時，不知臣精已消亡矣。」語荊卿曰：「今太子聞光

盛壯之時，不知吾形已不逮也。」看光此語，其少年為一刺客無疑，而太子之所求於光

者可知矣。光自知力不能為而進荊卿自代，償以一死，明己之所以辭太子者，非惜其死，

而慮事之不成也。

及太子之告荊卿，則曰：「諸侯服秦，莫敢合從。誠得勇士劫秦王，得反侵地；不可，

因而刺殺之。彼秦大將擅兵於外，而內有亂，則君臣相疑，以其間諸侯得合從，其破秦

必矣。」是太子遣荊卿之意，不專重在劫與刺，而仍歸於合從；不過借劫與刺以為合從

地耳。其節次布置，皆以合從始終，中間更添遣荊軻刺秦王一段過脈。較之鞠武之計，

曲折反多。而謂武計「曠日持久，心惽然，恐不能須臾」，非其質矣。此一片苦心密計，

即對鞠武時有難言者。特其所遭燕、秦時勢，非復信陵輩之世，而才亦稍遜之。然其一

念存燕之心，未可沒也。

〈（沈刻《隱秀軒集�文列集�論二》止此）〉

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

X-GORB Books | zh.wikisource.org | CC BY-SA 4.0 1 / 2



燕太子丹

Public domainPublic domainfalsefalse

X-GORB Books | zh.wikisource.org | CC BY-SA 4.0 2 / 2


